
BOSNA I HERCEGOVINA
FEDERACIJA BOSNE I HERCEGOVINE

SREDNJOBOSANSKI KANTON

KANTONALNI SUD NOVI TRAVNIK

Broj: Gž-654/03

Novi Travnik, 17.11.2004. godine

U IME FEDERACIJE BOSNE I HERCEGOVINE!


Kantonalni sud Novi Travnik, u vijeću sastavljenom od sudija: Vladimira Žuljević, kao predsjednika vijeća, Sadika Lendo i Dunke Begić, kao članova vijeća, rješavajući u pravnoj stvari tužiteljice AGE JEZERČIĆ iz Novog Travnika, Ul. Ljudevita Gaja 42/II, zastupane po punomoćniku Adilu Huseinovski, ista adresa, protiv tuženika ANTE DUJMOVIĆ, sin Frane iz Nove Bile 77, Travnik, radi utvrđivanja suvlasničkog dijela, v.s. 30.000,00 KM, odlučujući po žalbi tužiteljice na presudu Općinskog suda Travnik br. P-2/99 od 1.7.2003. godine, na sjednici vijeća održanoj 17.11.2004. godine, donio je slijedeću:

P R E S U D U


ODBIJA SE žalba kao neosnovana i POTVRĐUJE presuda Općinskog suda Travnik br. P.2/99 od 01.07.2003. godine, kojom je odbijen u cjelosti tužbeni zahtjev tužiteljice koji glasi:


„UTVRĐUJE SE da je tužiteljica suvlasnik sa dijelom od 1/3 na nekretninama upisanim u pl.br. 119/01 K.o. Nova bila, na kojima će se izvršiti fizička dioba po pravosnažnosti presude, te da se obavezuje tužena da tužiteljici naknadi troškove parničnog postupka prema troškovniku koji će biti dostavljen.“

O b r a z l o ž e n j e


Presudom prvostepenog suda u cjelosti je odbijen tužbeni zahtjev tužiteljice kao neosnovan a koji je preciziran u izreci ove prsude.


Na navedenu presudu blagovremeno je uložila žalbu tužiteljica zbog pogrešno i nepotpuno utvrđenog činjeničnog stanja, pogrešne primjene materijalnog prava i bitne povrede odredaba parničnog postupka, sa prijedlogom drugostepenom sudu da se presuda preinači te da se tužiteljici utvrdi da joj pripada suvlasništvo na nekretninama upisanim u pl.br. 119/01 K.o. Nova Bila, na iznos koji odredi sudski vještak kod utvrđenja na licu mjesta, cijeneći pri tom vrijednost stečene zajedničke imovine i doprinos tužiteljice u sticanju te imovine. U veoma opširnom obrazloženju žalbe se u osnovi navode podaci i izjave date od strane tužiteljice u toku trajanja prvostepenog postupka. Iz žalbe proizilazi da tužiteljica smatra da je njen tužbnei zahtjev osnovan, te ostaje kod prijedloga navedenog naprijed.


Tuženik je dostavio odgovor na žalbu. U istom se u cjelosti osporavaju navodi žalbe te ponovo ističe da je nekretnina na kojoj je napravljena kuća kupljena prije nego što je tužiteljica počela sa svojom majkom živjeti sa tuženikom, a da je kuća pravljena dok je tužiteljica bila maloljetna a da je zaradu koristila u svrhu ishrane.


Ispitujući presudu prvostepenog suda u granicama navoda iz žalbe i po službenoj dužnosti u skladu sa čl. 347. st. 1. ZPP-a (važećeg u vrijeme odlučivanja prvostepenog suda) i čl. 456. st. 1. ZPP-a (važećeg u vrijeme odlučivanja drugostepenog suda), drugostepeni sud je zaključio:


Žalba je neosnovana.


Iz spisa, osporene presude, pa i žalbe tužiteljice, proizilazi da je među parničnim strankama sporno da li je nekretnina upisana u pl.br. 119/01 K.O. Nova Bila, kao izgradnja kuće na istoj stečena i novcem tužiteljice nasljeđenog od njenog oca, te sa njenom zaradom.


Odlučujući o navedenim spornim činjenicama, prvostepeni sud je proveo sve potrebne dokaze, koji su detaljno navedeni u obrazloženju presude i zaključio da je navedeno zemljište kupio tuženik prije stanovanja tužiteljice sa njenom majkom kod tuženika te da nije došlo do izgradnje navedenih objekata stečenim novcem tužiteljice po osnovu nasljeđivanja a niti njenom zaradom. Navedeno činjenično stanje i svoj stav prvostepeni sud je jasno obrazložio te je pravilno primjenio materijalno pravo što i ovaj sud prihvata.


Imajući u vidu naprijed navedene razloge, drugostepeni sud je na osnovu čl. 350. ZPP-a (važećeg u vrijeme odlučivanja prvostepenog suda) i čl. 456. st. 1. ZPP-a (važećeg u vrijeme odlučivanja drugostepenog suda), žalbu tužiteljice odbio kao neosnovanu i potvrdio presudu prvostepenog suda.

                                                                                        PREDSJEDNIK VIJEĆA

                                                                                            Vladimir Žuljević, s.r.
